
IL-KONTRIBUZZJONI TAL-UE LEJN IL-PROĠETT ITER RIFORMAT 

 
I. INTRODUZZJONI 

Il-fużjoni, sors ta’ enerġija prattikament ineżawribbli li ma jagħmilx ħsara lill-klima, 
mistennija jkollha rwol importanti fix-xenarju tal-enerġija tal-Ewropa fil-ġejjieni. Ir-reazzjoni 
tal-fużjoni ma tipproduċix gassijiet b'effett ta' serra jew radjoattività li ddum fit-tul, filwaqt li 
l-karburant huwa faċilment disponibbli u jeżisti fi kwantitajiet prattikament illimitati. Sa 
tmiem dan is-seklu, hekk kif il-karburanti fossili se jkunu qed jiġu eliminati b’mod gradwali 
mit-taħlita enerġetika, il-fużjoni tista’ ssir sors xieraq ta’ enerġija li jikkumplementa l-enerġija 
minn sorsi rinnovabbli. Dan huwa importanti, b’mod partikolari, wara l-Ftehim ta’ Pariġi tal-
2015 u meta jitqies l-impenn li ħadet l-UE biex tkun minn ta’ quddiem fid-dekarbonizzazzjoni 
tal-ekonomija u l-indirizzar tat-tibdil fil-klima b’mod kosteffikaċi. 

Bis-saħħa tal-avvanzi li saru fir-riċerka dwar il-fużjoni, ITER, li bil-Latin tfisser “il-
mogħdija”, għandu l-għan li jqarreb b’mod sinifikanti lejn il-prospett li parti kbira mill-
ħtiġijiet tagħna tal-elettriku jiġu ssodisfati permezz tal-fużjoni. Il-proġett ITER huwa proġett 
pijunier li tnieda fl-2005 u li llum jinvolvi seba’ sħab globali (l-Euratom1, l-Istati Uniti tal-
Amerka, ir-Russja, il-Ġappun, iċ-Ċina, il-Korea t’Isfel u l-Indja), li għan tiegħu hu li tinbena u 
li titħaddem faċilità sperimentali biex tintwera l-vijabbiltà xjentifika tal-fużjoni bħala sors ta’ 
enerġija sostenibbli tal-ġejjieni. 

L-Ewropa ħadet l-inizjattiva ewlenija f’dan il-proġett, b’sehem ta’ 45 % tal-ispejjeż ta’ 
kostruzzjoni li 80 % minnhom huma ffinanzjati mill-baġit tal-UE u 20 % minn Franza bħala l-
pajjiż ospitanti tal-ITER2 (il-membri l-oħra ta’ ITER għandhom sehem ta’ madwar 9 % kull 
wieħed). Din id-distribuzzjoni tal-ispejjeż se tinbidel fil-fażi operazzjonali, u l-Ewropa lesta 
tagħti sehem ta’ 34 % minnhom. Il-kostruzzjoni tal-ITER se tinvolvi l-produzzjoni ta’ aktar 
minn 10 miljun komponent f’fabbriki fid-dinja kollha. Madwar 75 % tal-investimenti tal-
proġett jintefqu fuq il-ħolqien ta’ għarfien ġdid u ta’ materjali u teknoloġiji mill-aktar 
avvanzati. Dan joffri lill-industriji u lill-SMEs Ewropej tat-teknoloġija avvanzata opportunità 
prezzjuża biex jinnovaw u jiżviluppaw prodotti “spin-off” maħsuba biex jiġu sfruttati lil hinn 
mill-fużjoni (bħal pereżempju fis-settur usa’ tal-enerġija, fl-avjazzjoni u fi strumenti ta’ 
teknoloġija avvanzata bħal scanners NMR, jew aħjar scanners tar-reżonanza manjetika 
nukleari). 

F’Lulju 2010, il-Kunsill tal-UE ta mandat lill-Kummissjoni Ewropea biex tapprova, f’isem il-
Euratom, il-Linja Bażi attwali tal-ITER3, li kien ibbażat fuq is-suppożizzjoni li l-kostruzzjoni 

                                                            
1 Il-Komunità Ewropea tal-Enerġija Atomika. 
2 L-Organizzazzjoni ITER twaqqfet bil-Ftehim ITER tal-2006 u hija ospitata f’Saint-Paul-lès-Durance (Franza). L-Euratom, 

bħala l-“Parti Ospitanti” ma tistax tirtira mill-proġett: l-Artikolu 26 tal-Ftehim ITER jippermetti lil kwalunkwe Membru 
għajr l-Euratom jirtira wara 10 snin mid-dħul fis-seħħ tal-Ftehim (jiġifieri minn Ottubru 2017). Madankollu, il-Membru 
għandu jkompli jipprovdi l-kontribuzzjoni tiegħu għall-fażi ta’ kostruzzjoni iżda ma jistax jipparteċipa fil-fażi sperimentali. 

3 “Linja bażi” tirreferi għall-elementi interrelatati tal-ambitu (l-ispeċifikazzjonijiet tal-magna li trid tinbena), l-iskeda taż-
żmien (għall-kostruzzjoni) u l-spejjeż projettati. 

tal-ITER kellha titlesta fl-2020 bl-hekk imsejjaħ l-Ewwel Plażma4. Il-Kunsill tal-UE qiegħed 
limitu ta’ EUR 6.6 biljun (valuri tal-2008) fuq il-baġit għall-fażi tal-kostruzzjoni sal-2020. 
Dawn ir-riżorsi jkopru wkoll l-ispejjeż amministrattivi tal-Impriża Konġunta tal-Euratom 
“Fużjoni għall-Enerġija (F4E)”5. L-ispejjeż għall-ITER iridu jitqiesu fil-kuntest ta’ 
trasformazzjoni sinifikanti tal-enerġija fl-Ewropa stabbilita fl-istrateġija tal-Unjoni tal-
Enerġija6 li hu stmat li teħtieġ investiment ta’ madwar EUR 200 biljun fis-sena fl-għaxar snin 
li ġejjin. 

Sa mill-adozzjoni tal-linja bażi fl-2010 akkumulaw id-dewmien u l-ispejjeż żejda, 
prinċipalment minħabba bidliet fid-disinn u sfidi li nqalgħu b’rabta mal-manifattura minħabba 
li qatt ma nbeda proġett ieħor ta’ dan it-tip, u minħabba dgħufijiet fil-ġestjoni u l-governanza 
tal-proġett. Dan id-dewmien għamilha impossibbli li l-kostruzzjoni titlesta fl-iskeda taż-żmien 
mistennija. B’mod partikolari, wara l-ħatra tad-Direttur Ġenerali l-ġdid tal-Organizzazzjoni 
ITER fl-2015 sar sforz intensiv mill-Euratom, f’kollaborazzjoni mal-Membri l-oħra tal-ITER, 
biex tittejjeb il-ġestjoni tal-proġett u biex jiġi kkontrollat l-iżvijjar fl-iskeda u fl-ispejjeż, bir-
riżultat li nkiseb progress ġenerali pożittiv fl-attivitajiet tal-kostruzzjoni u tal-manifattura. 

Wara l-opinjoni pożittiva ta’ esperti indipendenti, f’Ġunju 2016 il-Kunsill tal-ITER approva, 
ad referendum7, skeda aġġornata u l-istimi assoċjati tal-kostijiet għat-tlestija tal-kostruzzjoni 
tal-ITER sal-istadju tal-Ewwel Plażma li mistennija tinkiseb f’Diċembru 2025. Din hija l-
eqreb data teknikament fattibbli għall-kostruzzjoni tal-ITER8. Din l-iskeda ma tinkludix il-
kontinġenzi u għalhekk tassumi li r-riskji maġġuri kollha jistgħu jiġu mitigati9. L-iskeda 
dettaljata mill-istadju tal-Ewwel Plażma f’Diċembru 2025 sat-tħaddim bi prestazzjoni sħiħa 
bl-użu tad-dewterju u t-tritju bħala karburant (l-hekk imsejħa fażi Dewterju-Tritju) mistenni 
fl-2035 ġie approvat mill-Kunsill tal-ITER f’Novembru 2016 (l-ispejjeż assoċjati ġew 
approvati ad referendum) bħala l-bażi għal-Linja Bażi l-ġdida tal-ITER.  

Din l-iskeda u l-istima tal-kostijiet assoċjata aġġornati jippermettu lill-Euratom tibqa’ fi ħdan 
il-limitu massimu attwali tal-baġit stabbilit mill-Kunsill tal-UE fl-2010, jiġifieri EUR 6.6 
biljun sal-2020 (fil-valuri tal-2008), biex b’hekk jiġi żgurat li l-kuntratti kollha meħtieġa 
jkunu jistgħu jkomplu jixprunaw il-progress fil-kostruzzjoni u li jkunu jistgħu jiġu 

                                                            
4 L-Ewwel Plażma jirrappreżenta l-istadju fil-kostruzzjoni tal-magna ta’ fużjoni li se jippermetti li jsir ittestjar tal-komponenti 

essenzjali tal-magna; skont it-termini tal-Ftehim ITER, dan huwa l-punt meta l-fażi ta’ kostruzzjoni titqies formalment 
bħala lesta u fejn tibda l-fażi operattiva. 

5 Fużjoni għall-Enerġija hija l-“Aġenzija Domestika” Ewropea responsabbli għat-twassil tal-kontribuzzjoni tal-Euratom 
għand l-ITER. Twaqqfet bħala Impriża Konġunta bid-Deċiżjoni tal-Kunsill 2007/198/Euratom tas-27 ta’ Marzu 2007 u 
kienet ospitata f’Barċellona (Spanja). Il-Membri tagħha huma l-Istati Membri tal-Euratom, l-Euratom u l-Iżvizzera. Ġiet 
stabbilita biex twettaq l-akkwist tal-komponenti tal-Euratom għall-ITER u biex timplimenta attivitajiet oħra relatati mal-
ITER (prinċipalment l-attivitajiet li qed isiru flimkien mal-Ġappun bħala parti mill-Ftehim ta’ Approċċ Usa’ u l-programm 
Test Blanket Module) u ma’ DEMO (il-proġett li se jsegwi l-proġett ITER u li permezz tiegħu se ssir l-ewwel produzzjoni 
industrijali kummerċjali ta’ elettriku mill-fużjoni. Dan jinsab fl-aħħar punt fil-pjan direzzjonali dwar il-fużjoni u jissejjes 
fuq ir-riżultati tat-tħaddim tal-ITER). 

6 COM(2015) 80 final tal-25.2.2015. 
7 L-approvazzjoni saret ad referendum minħabba li għadha soġġetta għal deċiżjoni finali mill-Awtoritajiet Baġitarji tal-

Membri tal-ITER. Għall-Ewropa, dan jimplika li l-kontribuzzjoni tal-Euratom mill-baġit tal-UE hija mingħajr preġudizzju 
għall-proposti tal-Kummissjoni u għall-eżitu tan-negozjati dwar il-Qafas Finanzjarju Pluriennali wara l-2020. 

8 Dan jirreferi għal data li qabilha l-kisba tal-Ewwel Plażma hija meqjusa bħala teknikament mhux possibbli. 
9 Bħala data għall-Ewwel Plażma din ma tinkludi l-ebda dispożizzjoni ta’ kontinġenza għal żviluppi mhux skedati u għal 

avvenimenti ta’ riskju li madankollu ma jistgħux jiġu esklużi b’mod raġonevoli, b’mod partikolari fi proġetti ta’ 
kumplessità komparabbli. 



 

4 
 

minimizzati d-dewmien u l-ispejjeż żejda. Din il-Komunikazzjoni tispeċifika r-riżorsi 
meħtieġa għall-kostruzzjoni tal-ITER wara l-2020 skont il-linja bażi aġġornata. 

B’din il-Komunikazzjoni l-Kummissjoni qed tfittex l-appoġġ tal-Parlament Ewropew kif 
ukoll mandat mill-Kunsill tal-UE biex il-Kummissjoni tapprova l-linja bażi l-ġdida ad 
referendum f’isem l-Euratom, waqt laqgħa tal-Kunsill tal-ITER fil-livell ministerjali li jista’ 
jkun li ssir fl-2017. L-approvazzjoni xorta waħda se ssir ad referendum, minħabba li l-
kontribuzzjoni tal-Euratom10 mill-baġit tal-UE hija mingħajr ħsara għall-proposti tal-
Kummissjoni, għall-eżitu tan-negozjati dwar i-ħruġ tar-Renju Unit mill-Euratom (Brexit) u 
għan-negozjati dwar il-Qafas Finanzjarju Pluriennali wara l-2020. 

Il-Brexit ma taffettwax l-impenn legali ġenerali tal-Euratom lejn l-ITER, li huwa rregolat 
mill-Ftehim internazzjonali dwar l-ITER. Madankollu, il-Brexit se jkollha impatt fuq id-
deċiżjonijiet li jittieħdu għall-Qafas Finanzjarju Pluriennali li jmiss, u konsegwentement jista’ 
jkollhom impatt indirett fuq il-finanzjament disponibbli tal-Euratom lill-ITER11. 

Huwa f’dan il-kuntest li l-approvazzjoni ad referendum tal-linja bażi l-ġdida mill-Euratom se 
tipprovdi l-istabbiltà meħtieġa lill-proġett, kif ukoll lill-kumpaniji u liċ-ċentri ta’ riċerka 
involuti fil-proġett, biex b’hekk il-kuntratti attwali jkunu jistgħu jitlestew filwaqt li l-kuntratti 
l-ġodda meħtieġa jkunu jistgħu jiġu mnedija fis-snin li ġejjin. Hija se tippermetti wkoll it-
tkomplija tal-kooperazzjoni mal-Membri u mal-Aġenziji Domestiċi tal-ITER skont it-termini 
tal-Ftehim dwar l-ITER.  

II. ITER, IL-MOGĦDIJA LEJN SORS TA’ ENERĠIJA B'LIVELL BAXX TA’ 

EMISSJONIJIET TA’ KARBONJU GĦALL-ĠEJJIENI LI TAGĦTI SPINTA LILL-
IŻVILUPP U LIT-TKABBIR TEKNOLOĠIKU TAL-UE 

Il-ġejjieni tal-fużjoni bħala sors ta’ enerġija vijabbli tal-futur jiddependi fuq il-kostruzzjoni u 
l-operazzjoni b’eżitu pożittiv tal-ITER. F’din il-fażi tal-kostruzzjoni l-ITER diġà qed ikollu 
impatt pożittiv fuq l-industriji u l-SMEs Ewropej involuti fil-manifattura ta’ eluf ta’ 
komponenti teknoloġiċi uniċi u li qatt ma saru qabel li huma meħtieġa għal dan il-proġett 
kumpless. Eżempju ta’ dan huwa l-manifattura b’suċċess tas-superkondutturi u tal-pakketti 
tal-koljatura minn konsorzju Ewropew ta’ kumpaniji għall-Kojlijiet tal-Kamp Torojdali tal-
ITER. Dan huwa żvilupp teknoloġiku ewlieni, minħabba li qatt fil-passat ma ġew 
manifatturati pakketti tal-koljatura ta’ daqs simili. 

II.1 L-ITER - investiment pożittiv għall-UE 

                                                            
10 Il-kontribuzzjoni tal-Euratom hija definita bħala l-kontribuzzjoni konġunta mill-baġit tal-UE, minn Franza bħala l-Istat 

Ospitanti u mill-Membri ta’ Fużjoni għall-Enerġija. Il-kontribuzzjoni titħallas lill-baġit ta’ Fużjoni għall-Enerġija. Is-
sehem tal-kontribuzzjoni tal-Euratom għall-ITER (permezz tal-baġit ta’ Fużjoni għall-Enerġija) huwa ffinanzjat kif ġej: 
80 % mill-baġit tal-UE u madwar 20 % minn Franza. Il-baġit globali ta’ Fużjoni għall-Enerġija jibbenefika wkoll minn 
ammont addizzjonali ta’ madwar 2 % li jitħallsu mill-Membri tagħha. 

11. Ir-Renju Unit huwa attur attiv fir-riċerka dwar il-fużjoni, u wara l-ħruġ tiegħu mill-Euratom jista’, bħala stat mhux tal-
Euratom, juri xewqa li jiġi assoċjat mal-attivitajiet tal-Euratom marbutin mal-ITER permezz ta’ Fużjoni għall-Enerġija, 
kif għamlet l-Iżvizzera. Jekk dan ikunx aċċettabbli jew le, u taħt liema kundizzjonijiet dan jista’ jsir, se jkunu kwistjonijiet 
li jridu jiġu kkunsidrati mis-27 Stat Membru tal-Euratom u li jridu jiġu negozjati bejn l-Euratom u r-Renju Unit. 
Alternattivament, ir-Renju Unit jista’ jagħżel li jieħu sehem fil-proġett ITER b’mod dirett, soġġett għall-approvazzjoni 
unanima tal-Membri tal-ITER, inkluż l-Euratom. Dan ix-xenarju tal-aħħar ikun jeħtieġ bidla fil-Ftehim dwar l-ITER. 

L-investiment tal-Euratom fil-kostruzzjoni tal-ITER qed iwassal benefiċċji importanti lill-
industrija Ewropea u lill-komunità tar-riċerka. Bejn Jannar 2008 (meta bdew l-attivitajiet 
relatati mal-ITER) u Diċembru 2016, Fużjoni għall-Enerġija tat 839 kuntratti u għotjiet 
b’valur ta’ madwar EUR 3.8 biljun imxerrda mal-Ewropa kollha. Madwar 300 kumpanija, 
fosthom għadd ta’ SMEs minn 20 Stat Membru differenti tal-UE u mill-Iżvizzera, kif ukoll 
madwar 60 organizzazzjoni ta’ riċerka impenjati f’xogħol relatat mar-Riċerka u l-Iżvilupp, it-
teknoloġija, id-disinn u l-manifattura b’rabta mal-komponenti tal-ITER ibbenefikaw minn dan 
l-investiment fl-attivitajiet tal-ITER. Barra minn hekk, anki l-Organizzazzjoni ITER, l-
Aġenziji Domestiċi12 u l-industriji ta’ Membri oħra tal-ITER iffirmaw kuntratti mal-industrija 
Ewropea biex jappoġġaw il-manifattura tal-komponenti tagħhom stess għall-ITER. 

Dan l-investiment diġà qed jidher fil-progress sinifikanti li sar fuq is-sit ta’ 42 ettaru fejn qed 
jinbena l-ITER. Minn fost id-39 binja ppjanati l-Kumpless Tokamak qed jinbena bl-aktar rata 
mgħaġġla. Diġà nbnew żewġ livelli sotterranji u l-bini issa laħaq l-għoli tal-livell tal-art. Biss, 
ftit ’il bogħod wieħed jista’ jara s-Sala tal-Assemblea (għolja 60 metru), il-Faċilità tat-Tindif 
u l-Bini tas-Servizzi għas-Sit, li tlestew. Qed isir progress sostanzjali fil-kostruzzjoni ta’ bosta 
binjiet fuq is-sit bħal pereżempju l-impjant krijoġeniku u t-torrijiet tat-tkessiħ, filwaqt li 
f’dawn l-aħħar 18-il xahar inbeda x-xogħol fuq ħafna mill-binjiet l-oħra. Ġew installati sitt 
transformers tal-potenza (li ġew ipprovduti mill-Istati Uniti u miċ-Ċina). Il-partijiet kollha tal-
bażi tal-krijostatu ġew ikkunsinjati mill-Indja u qed jiġu wweldjati. Fużjoni għall-Enerġija 
tinsab lesta biex tibda l-manifattura ta’ erba’ koljaturi polojdali enormi f’għamla ta’ ċirku 
(b’dijametru ta’ 17-il metru u ta’ 25 metru) f’bini apposta ta’ tul ta’ 250 metru. 

Hekk kif il-proġett ikompli jevolvi tul is-snin li ġejjin se jingħataw akkwisti u għotjiet ġodda, 
mhux biss mingħand Fużjoni għall-Enerġija għall-kontribuzzjoni in natura tal-Euratom13, iżda 
dejjem aktar mill-Organizzazzjoni ITER għax-xogħol ta’ assemblaġġ u għall-ħidma fiżika 
meħtieġa biex il-kostruzzjoni titlesta. Huwa mistenni li l-Organizzazzjoni ITER se 
tikkuntratta EUR 1.8 biljun mil-lum sal-2025, b’mod partikolari f’oqsma bħalma huma d-
dijanjostika, l-immaniġġjar mill-bogħod, sistemi ta’ tisħin u soluzzjonijiet ta’ teknoloġija 
avvanzata, u dan se jiftaħ opportunitajiet ġodda għall-industriji u l-SMEs fir-reġjuni Ewropej 
li s’issa ma kinux fost il-benefiċjarji b’mod prominenti. 

II.2 ITER - imsejjes fuq il-pjan direzzjonali Ewropew dwar il-fużjoni u miftuħ 
għad-dinja 

Il-kisba ta’ impjant tal-enerġija mill-fużjoni fil-ġejjieni teħtieġ impenn xjentifiku, maniġerjali 
u finanzjarju kontinwu fuq skala li l-ebda pajjiż ma’ jista’ jipprovdi waħdu. Din hija r-raġuni 
għaliex l-attivitajiet relatati mal-fużjoni huma integrati mill-qrib fil-livell Ewropew, u għaliex 
seba’ sħab ewlenin qegħdin jappoġġaw il-kostruzzjoni tal-ITER fil-livell internazzjonali. 

                                                            
12 Kull Stat ħoloq Aġenzija Domestika sabiex jissodisfa r-responsabbiltajiet ta’ akkwist tiegħu b’rabta mal-ITER. Dawn l-

aġenziji jimpjegaw il-persunal tagħhom stess, għandhom il-baġit tagħhom stess u jikkonkludu kuntratti direttament mal-
industrija. Fużjoni għall-Enerġija hija l-Aġenzija Domestika tal-UE. 

13 “Kontribuzzjoni in natura” tirreferi għat-twassil tal-komponenti kollha meħtieġa għall-kostruzzjoni tal-ITER, inkluż il-
binjiet, mill-Membri tal-ITER (permezz ta’ Aġenziji Domestiċi) . 

Il-kostruzzjoni u l-operazzjoni b’suċċess tal-ITER jinsabu fuq il-perkors kritiku tal-pjan 
direzzjonali Ewropew dwar il-fużjoni, li jirrappreżenta perkors komprensiv għall-enerġija 
mill-fużjoni bbażat fuq il-ksib tal-għanijiet li ġie approvat mill-partijiet ikkonċernati kollha 
involuti fir-riċerka dwar il-fużjoni fl-Ewropa14. Il-linja bażi l-ġdida tinkludi skeda realistika 
għall-ilħiq tal-għan tal-ITER u hija kontribuzzjoni essenzjali lejn il-pjan direzzjonali. Sabiex 
jiġi limitat l-impatt tal-iskeda l-ġdida tal-ITER fuq il-pjan ta’ ħidma dwar il-fużjoni, b’mod 
partikolari l-kostruzzjoni tal-impjant dimostrattiv tal-enerġija mill-fużjoni (DEMO), jeħtieġ li 
r-riċerka kruċjali fit-tul, bħal pereżempju l-iżvilupp ta’ materjali ġodda meħtieġa għad-
DEMO, tibda minnufih. Dan se jeħtieġ il-kostruzzjoni ta’ faċilitajiet xierqa, bħalma hi l-
faċilità ppjanata għall-irradjazzjoni u l-ittestjar ta’ materjali meħtieġa għad-DEMO (DONES - 
sors ta’ newtroni orjentat lejn id-DEMO, jew DEMO-Oriented Neutron Source). 

Minħabba d-dewmien fil-kisba tal-Ewwel Plażma, il-komunità tar-riċerka dwar il-fużjoni 
għandha l-opportunità li ttejjeb il-koordinazzjoni u l-isfruttament xjentifiku ta’ tokamaks15 
eżistenti madwar id-dinja, bħal JET (l-UE), K-STAR (il-Korea), EAST (iċ-Ċina), u DIII-D (l-
Istati Uniti), sabiex ikun jista’ jkun hemm tħejjija aħjar b’rabta mat-tħaddim tal-ITER. B’mod 
partikolari, dan huwa l-każ għat-Tokamak JT-60SA (il-Ġappun) li qed jinbena mill-Euratom u 
mill-Ġappun fi ħdan il-baġit bħala parti mill-attivitajiet ta’ Approċċ Usa’. Dan se jsir operattiv 
mhux aktar tard mill-202016. 

Fil-preżent, l-Iżvizzera hija l-uniku pajjiż mhux tal-Euratom assoċjat mal-attivitajiet tal-
Euratom għall-ITER permezz tal-organizzazzjoni Fużjoni għall-Enerġija. L-Iżvizzera ilha 
assoċjata mal-attivitajiet relatati mal-fużjoni mill-1978, u dan ippermettielha tibbenefika minn 
kuntratti u għotjiet ma’ Fużjoni għall-Enerġija u mal-Organizzazzjoni ITER, filwaqt li wassal 
biex tiġi assoċjata mal-programm ta’ riċerka tal-Euratom dwar il-fużjoni.  

Hekk kif il-proġett jevolvi lejn il-fażi operattiva tiegħu jistgħu jinfetħu opportunitajiet ġodda 
għal pajjiżi li bħalissa mhumiex involuti fl-ITER, permezz ta’ ftehimiet ta’ kooperazzjoni (eż. 
l-Awstralja) jew assoċjazzjoni fl-attivitajiet tal-ITER permezz tal-Euratom, bħalma sar fil-każ 
tal-Iżvizzera. Wara li l-Pjan ta’ Azzjoni Komprensiv Konġunt ġie ffirmat f’Lulju 2015, l-
Organizzazzjoni ITER qed tesplora l-possibbiltà li tikkoopera mal-Iran fil-qasam tar-riċerka 
dwar il-fużjoni. 

III. PERKORS KUNFIDENTI LEJN IL-KOSTRUZZJONI TAL-ITER 

Ftit wara l-adozzjoni tal-linja bażi tal-2010 il-Membri tal-ITER intebħu li apparti l-fatt li d-
disinn ma kienx matur biżżejjed, kien hemm ukoll sfidi marbuta mal-manifattura, ma’ 
nuqqasijiet ta’ ġestjoni u ma’ nuqqas ta’ kooperazzjoni bejn l-Aġenziji Domestiċi u l-
Organizzazzjoni ITER li kienu qed ixekklu l-implimentazzjoni tal-proġett. Dan wassal biex 
kemm l-iskeda kif ukoll l-istima tal-kostijiet tal-2010 tqiesu bħala mhux affidabbli. 

                                                            
14 “Fusion electricity, a roadmap to the realisation of fusion energy”, 2012. 
15 Tokamak huwa apparat li juża kamp manjetiku qawwi ħafna biex jirrestrinġi l-plażma f’forma torojdali, u ismu huwa 

derivat mit-terminu Russu “токама́к”. 
16 Bħalissa huma ħamsa l-Membri ta’ Fużjoni għall-Enerġija li qed jikkontribwixxu lejn l-Attivitajiet tal-Approċċ usa’ b’mod 

volontarju: Spanja, Franza, il-Ġermanja, l-Italja u l-Belġju. 

Il-valutazzjoni indipendenti tal-2013 dwar il-ġestjoni tal-Organizzazzjoni ITER 
irrakkomandat li jsiru bidliet fil-ġestjoni tal-proġett u li jiġu żviluppati skeda u pjan tar-riżorsi 
aktar realistiċi. F’Marzu 2015 il-Kunsill tal-ITER adotta deċiżjonijiet biex issir 
ristrutturazzjoni tal-amministrazzjoni, kif ukoll deċiżjonijiet dwar Pjan ta’ Azzjoni mmexxi 
minn Direttur Ġenerali ġdid. Dan il-Pjan kien jinvolvi riorganizzazzjoni sħiħa tal-
Organizzazzjoni ITER, kooperazzjoni mill-qrib mal-Aġenziji Domestiċi17, l-iffriżar totali tad-
disinni sabiex ikunu jistgħu jinbnew il-binjiet u komponenti oħra u t-twaqqif ta’ Fond ta’ 
Riżerva. Il-Fond ġie stabbilit biex ikopri l-kostijiet addizzjonali mġarrba mill-Aġenziji 
Domestiċi u li nqalgħu minħabba bidliet mibdija mill-Organizzazzjoni ITER fid-disinn tal-
komponenti. Id-dispożizzjonijiet għall-użu tiegħu ġew adottati mill-Kunsill tal-ITER fl-2015 
u l-implimentazzjoni tiegħu hija responsabbiltà diretta tad-Direttur Ġenerali l-ġdid tal-
Organizzazzjoni ITER. Huwa ffinanzjat minn kontribuzzjonijiet fi flus mill-Membri tal-ITER 
skont is-sehem tagħhom fil-fażi tal-kostruzzjoni (45 % għall-Euratom). L-Euratom żgurat li l-
kontribuzzjoni tagħha għall-Fond ta’ Riżerva tinsab fi ħdan il-limitu massimu tal-baġit għall-
ITER sal-2020. Għall-2021’il quddiem, l-Organizzazzjoni ITER ikkalkulat kontribuzzjoni 
totali għall-Fond ta’ Riżerva li l-Euratom tqis fl-istima tagħha għall-kontribuzzjoni fi flus 
(għal aktar dettalji ara d-Dokument ta’ Ħidma tal-Persunal tal-Kummissjoni li jakkumpanja 
din il-Komunikazzjoni). Il-Fond jintroduċi inċentiv biex l-Organizzazzjoni ITER tnaqqas 
kemm jista’ jkun il-bidliet, u b’hekk jaġixxi bħala miżura ta’ mitigazzjoni tar-riskji. 

Il-pjan ta’ Azzjoni huwa ffukat ukoll fuq il-kontroll tal-kostijiet u fuq it-twaqqif ta’ skeda 
ġdida affidabbli u ta’ stimi assoċjati tal-kostijiet li għandhom iwasslu għal linja bażi ġdida. 
F’madwar sena u nofs l-Organizzazzjoni ITER diġà lestiet madwar 60 % ta’ dan il-pjan ta’ 
azzjoni u qed tikseb progress tajjeb bil-kumplament. 

Fl-2015 il-Bord ta’ Tmexxija ta’ Fużjoni għall-Enerġija adotta Pjan ta’ Azzjoni 
kumplimentari li wassal għall-ħolqien ta’ Dipartiment għall-Ġestjoni tal-Proġetti bl-għan li 
jissaħħu l-proċessi ta’ ppjanar u ta’ kontroll, it-tqassim mill-ġdid ta’ persunal f’oqsma ta’ 
prijorità għolja u t-tisħiħ ta’ miżuri ta’ kontroll u ta’ trażżin tal-kostijiet tal-proġett. Sal-lum 
ġew implimentati 80 % tal-azzjonijiet u qed isir progress tajjeb fl-implimentazzjoni tal-
azzjonijiet l-oħra. 

III.1 Skeda tal-proġett għaż-żmien fit-tul abbażi ta’ approċċ fi stadji differenti 

Wara r-rieżami pożittiv li sar mill-Grupp indipendenti ta’ Rieżami tal-Kunsill tal-ITER18, 
f’Ġunju 2016 l-Organizzazzjoni ITER ippreżentat lill-Kunsill tal-ITER skeda ġdida u stimi 
assoċjati tal-kostijiet għat-tlestija tal-kostruzzjoni tal-magna ta’ fużjoni sal-Ewwel Plażma. 
Bħalissa l-aktar data teknikament fattibbli viċin għall-Ewwel Plażma hija Diċembru 2025, 
iżda din ma tinkludix il-kontinġenzi u għalhekk tiddependi fuq il-mitigazzjoni tar-riskji 
ewlenin kollha mill-Organizzazzjoni ITER u mill-Aġenziji Domestiċi. L-iskeda dettaljata 
                                                            
17 B’mod partikolari twaqqfu “Gruppi Konġunti għall-Proġetti Organizzazzjoni ITER - Aġenziji Domestiċi” (Joint ITER 

Organization - Domestic Agencies project teams) f’oqsma prinċipali tal-proġetti, li qed jiġu sorveljati minn korp konġunt 
għall-ġestjoni tal-proġetti (Bord Eżekuttiv tal-Proġetti), u dan jippermetti l-identifikazzjoni bikrija ta’ problemi u s-sejbien 
ta’ soluzzjoni għalihom. 

18 Il-Grupp ta’ Ħidma ta’ Rieżami tal-Kunsill tal-ITER dwar ir-Rieżami Indipendenti tal-Iskeda Fuq Terminu Twil Aġġornata 
u r-Riżorsi Umani (jew, fil-qosor, il-Grupp ta’ Rieżami tal-Kunsill tal-ITER). 

għall-perjodu mill-Ewwel Plażma f’Diċembru 2025 sat-tħaddim bi prestazzjoni sħiħa (l-hekk 
imsejħa fażi Dewterju-Tritju) mistenni fl-2035 ġiet ippreżentata mill-Organizzazzjoni ITER u 
f’Novembru 2016 il-Kunsill tal-ITER qabel li tintuża bħala l-bażi għal-linja bażi riveduta tal-
ITER. 

L-iskeda l-ġdida ssegwi hekk imsejjaħ approċċ fi stadji differenti li jiffoka l-ewwel nett fuq il-
kostruzzjoni tal-komponenti li huma essenzjali għall-ksib tal-Ewwel Plażma fl-2025, biex 
wara ssir serje suċċessiva ta’ fażijiet ta’ installazzjoni u ta’ ttestjar bi tħejjija għall-fażi ta’ 
prestazzjoni sħiħa (operazzjoni Dewterju-Tritju) fl-2035. B’hekk wara l-attivitajiet ta’ 
kostruzzjoni tal-Ewwel Plażma għandhom isiru attivitajiet addizzjonali limitati ta’ 
Installazzjoni Finali (li huma wkoll huma koperti mill-baġit għall-kostruzzjoni) fil-fażi 
operazzjonali minn Jannar 2026 sal-bidu tal-Operazzjoni Dewterju-Tritju fl-2035. Din l-
iskeda toffri l-possibbiltà ta’ ġestjoni aħjar tar-riskji tal-proġett permezz tal-indirizzar tal-
isfidi tekniċi b’mod progressiv, u billi tiżgura li l-Organizzazzjoni ITER u l-Aġenziji 
Domestiċi jiffukaw fuq dak li huwa l-iktar importanti għall-ilħiq tal-Ewwel Plażma. 
Tipprovdi wkoll flessibbiltà biex jiġi akkomodat il-kollokament ta’ kuntratti u tippermetti li 
jkun hemm programm itwal ta’ riċerka bejn l-Ewwel Plażma (tmiem l-2025) u l-fażi 
Dewterju-Tritju (2035). 

III.2 Riżorsi għall-appoġġ tal-perkors sabiex tiġi żgurata l-implimentazzjoni 
sħiħa tal-ITER 

Essenzjalment, ir-reviżjoni tal-kostijiet tal-proġett għal kull Membru tal-ITER, inkluża l-
Euratom (ir-riżorsi mill-baġit tal-UE, minn Franza u mingħand il-Membri ta’ Fużjoni għall-
Enerġija), għandha żewġ komponenti: (a) reviżjoni tal-kontribuzzjonijiet fi flus ta’ kull 
Membru tal-Organizzazzjoni ITER għas-sehem ta’ kostruzzjoni, assemblaġġ u operazzjonijiet 
tal-Organizzazzjoni ITER u (b) reviżjoni tar-riżorsi meħtieġa għall-akkwist tal-
kontribuzzjonijiet in natura rispettivi li kull Stat impenja ruħu li jwassal lill-proġett kif ukoll 
tal-ispejjeż amministrattivi għal kull Aġenzija Domestika. Apparti l-ammont ta’ EUR 6.6 
biljun (valuri tal-2008) fil-baġit għall-fażi tal-kostruzzjoni sal-2020 skont il-linja bażi 
preċedenti, ir-riżorsi li teħtieġ il-Euratom biex il-faċilità tkun tista’ titlesta b’suċċess u biex 
tinbeda l-fażi tat-tħaddim bi prestazzjoni sħiħa ġew stmati f’din it-taqsima fuq il-bażi ta’ dan 
li ġej: (1) it-talba għal kontribuzzjonijiet fi flus li ġiet ippreżentata mill-Organizzazzjoni ITER 
lill-Kunsill tal-ITER f'Novembru 201619 u (2) l-istimi ta’ Fużjoni għall-Enerġija li ġew 
ippreżentati lill-Bord ta’ Tmexxija tagħha ta’ Diċembru 201620 (il-valuri kollha kkwotati 
huma tal-2008, sakemm ma jiġix dikjarat mod ieħor b’mod espliċitu; filwaqt li t-tabelli 
mehmuża juru l-istimi kemm fil-valuri tal-2008 kif ukoll fil-valuri kurrenti) kif ukoll (3) 
preżunzjoni ta’ konformità sħiħa mal-impenji legali skont il-Ftehim dwar l-ITER li bħala parti 
minnu l-kontribuzzjoni tal-Euratom mhix affettwata mill-Brexit b’mod dirett (ara wkoll il-

                                                            
19 Proposta għall-Pjan ta’ Proġett Aġġornat u Stimi tar-Riżorsi (Proposal for the Updated Project Plan and Resource 
Estimates) (PPRE), ITER_D_U29DBA v1.1. 
20 Implikazzjonijiet tal-Iskeda aġġornata tal-ITER u tal-Istimi tar-Riżorsi fuq Fużjoni għall-Enerġija (Implications of the 
ITER updated Schedule and Resources Estimates on Fusion for Energy), F4E(16)-GB36-12.1. 

paġna 3). Huwa preżunt ukoll li, bħala pajjiż ospitanti, Franza se tkompli tipprovdi 20 % tal-
kontribuzzjoni tal-Euratom. 

Il-kontribuzzjonijiet fi flus tal-Euratom skont l-iskeda l-ġdida 

L-ammont addizzjonali21 previst ta’ kontribuzzjonijiet għall-Organizzazzjoni ITER mill-
Euratom (permezz tal-baġit ta’ Fużjoni għall-Enerġija) għall-fażi ta’ kostruzzjoni sal-Ewwel 
Plażma issa huwa ta’ madwar EUR 1.1 biljun għall-perjodu 2021-2025 u ta’ madwar EUR 0.6 
biljun biex jiġu koperti l-attivitajiet tal-Installazzjoni Finali matul il-perjodu 2026-2035 (anki 
dawn mill-baġit għall-kostruzzjoni). 

Il-kontribuzzjonijiet in natura tal-Euratom skont l-iskeda l-ġdida 

Barra minn hekk, abbażi tal-istimi tal-kostijiet stabbiliti minn Fużjoni għall-Enerġija skont 
approċċ fi stadji differenti, matul il-perjodu tal-2021-2025 se jkun meħtieġ ammont 
addizzjonali21 ta’ EUR 2.1 biljun biex jiġu koperti l-ispejjeż tal-kontribuzzjonijiet in natura 
tal-Euratom meħtieġa sabiex jinkiseb l-Ewwel Plażma, inkluż komponenti fuq il-perkors 
kritiku, bħal pereżempju l-istruttura f’vakwu u l-binjiet u l-ispiża tal-attivitajiet relatati mal-
fażijiet inizjali tad-disinn u tal-kostruzzjoni ta’ komponenti taħt ir-responsabbiltà tal-Euratom 
meħtieġa għall-fażijiet sussegwenti ta’ assemblaġġ. 

Huwa importanti li jiġi enfasizzat li skont l-approċċ fi stadji differenti, l-attivitajiet ta’ 
kostruzzjoni li mistennija jiksbu l-Ewwel Plażma f’Diċembru 2025 se jiġu segwiti minn 
żvilupp u kostruzzjoni ulterjuri ta’ komponenti tal-magna ITER matul l-attivitajiet 
sussegwenti ta’ Installazzjoni Finali. Ir-riżorsi21 addizzjonali meħtieġa biex jitlestew il-
komponenti in natura tal-Euratom li jifdal wara l-2025 u sal-2035 (id-data tal-bidu tat-
tħaddim bi prestazzjoni sħiħa) se jkunu ta’ madwar EUR 0.9 biljun, mingħajr ma jitqies id-
dħul possibbli mill-Fond ta’ Riżerva tal-Organizzazzjoni ITER. 

L-ispiża kkombinata tal-kontribuzzjoni tal-Euratom għall-proġett ITER 

Filwaqt li l-għan ta’ din il-Komunikazzjoni hija primarjament li tingħata informazzjoni 
dettaljata dwar l-istimi tar-riżorsi għall-fażi ta’ kostruzzjoni tal-proġett sal-Ewwel Plażma fl-
2025, it-Tabelli 1 u 2 hawn taħt juru l-kontribuzzjoni totali kkalkulata tal-Euratom għal-linja 
bażi riveduta tal-proġett abbażi tal-approċċ fi stadji differenti (EUR 1 biljun fl-2008 u valur 
kurrenti, rispettivament). 

 

 

 

Kontribuzzjoni tal-
Euratom 

Valur tal-2008 

Sa tmiem il-perjodu attwali 
tal-QFP (Qafas Finanzjarju 

Pluriennali) 

 

Sal-
Prestazzjoni 
Sħiħa (PS) 

Mill-PS sad-Dewterju-Tritju  

                                                            
21 Apparti l-ispejjeż mistennija tal-kostruzzjoni skont il-linja bażi preċedenti. 

 2007-2013 2014-2020 2021-2025 2026-2027 2028-2035 Total22 wara l-
2020 

Total ta’ flus kontanti 
mogħtija minn Fużjoni 
għall-Enerġija (F4E) lill-
Organizzazzjoni ITER (OI) 

3.2 

0.9 1.1 0.5 1.1 2.7 

Baġit għall-kostruzzjoni 0.9 1.1 0.3 0.3 1.7 

Baġit operattiv 0.0 0.0 0.2 0.8 1.0 

Kontribuzzjoni in natura 
tal-F4E 

1.9 2.1 0.5 0.4 3.0 

Amministrazzjoni tal-F4E 0.3 0.3 0.1 0.4 0.8 

Attivitajiet oħra tal-F4E 0.1 0.4 0.1 0.04 0.5 

Amministr. tal-proġetti 
mill-KE 

0.06 0.04 0.02 0.07 0.13 

Totali22 3.2 3.3 3.9 1.2 2.0 7.1 

Tabella 1. Tabella ta’ sommarju tal-kontribuzzjoni tal-Euratom (valur tal-2008). In-numri kollha huma f’biljuni 
ta’ EUR, id-data tal-Ewwel Plażma (FP) hija 2025 filwaqt li l-bidu tat-tħaddim bi prestazzjoni sħiħa (DT) huwa 
mistenni fl-2035. 
It-total ta’ flus lill-OI huwa maqsuma kif ġej: 

Il-baġit għall-kostruzzjoni (45.46 % tas-sehem) jinkludi l-kost tal-attivitajiet ta’ Installazzjoni Finali wara l-
Ewwel Plażma 
Il-baġit għall-operazzjonijiet (34 % tas-sehem) jinkludi: il-kost operazzjonali tal-magna, riżervi għal 
aġġornamenti operattivi u għal parts tal-bdil, spejjeż ta’ dekummissjonament u ta’ diżattivazzjoni 

Il-kontribuzzjoni in natura tal-F4E tinkludi l-ispejjeż tal-kuntratti kollha għall-forniment tal-kontribuzzjoni in 
natura tal-Euratom u tqis stima tad-dħul mir-redditu mill-Fond ta’ Riżerva. 
F4E admin tipprovdi limitu massimu għall-ispejjeż amministrattivi ta’ Fużjoni għall-Enerġija. 
Attivitajiet oħra jinkludu: l-operazzjoni ta’ TBM, DEMO, DONES u JT60-SA, kontribuzzjonijiet fi flus lill-
Ġappun u attivitajiet orizzontali minuri oħra. 
EC project administr. huma l-ispejjeż amministrattivi medji tal-Kummissjoni għall-proġett. Iċ-ċifri wara l-2020 
huma bbażati fuq il-medja tal-baġit għall-perjodu 2014-2020 (EUR 0.67 miljun fil-valur kurrenti). 
 
Meta l-kontribuzzjonijiet totali stmati fi flus u in natura lill-Organizzazzjoni ITER jiġu 
magħduda flimkien, il-kontribuzzjoni addizzjonali totali tal-Euratom (permezz tal-baġit ta’ 
Fużjoni għall-Enerġija) mill-2021 sa tmiem l-2035 issa hija stmata li hi ta’ madwar EUR 5.7 
biljun (EUR 8.4 biljun f’valuri kurrenti). Meta jiżdiedu l-ispejjeż operazzjonali tal-
amministrazzjoni ta’ Fużjoni għall-Enerġija (sa EUR 0.8 biljun), l-attivitajiet l-oħra ta’ 
Fużjoni għall-Enerġija bħal pereżempju l-Moduli Mantell ta’ Ttestjar u l-Approċċ Usa’ (EUR 
0.5 biljun) u l-ispejjeż ta’ amministrazzjoni medji tal-Kummissjoni Ewropea b’rabta mal-
proġett (EUR 0.13 biljun), it-total tar-riżorsi tal-Euratom allokati għall-istess perjodu huma 
stmati li jammontaw għal EUR 7.1 biljun (EUR 10.4 biljun f’valuri kurrenti). Ta’ min jinnota 
li l-Kunsill tal-ITER ta’ Novembru 2016 talab lill-Organizzazzjoni ITER biex jinkiseb 
iffrankar akbar tal-ispejjeż. 

Iċ-ċifri murija hawn fuq jirrappreżentaw il-kontribuzzjoni ġenerali tal-Euratom għall-
kostruzzjoni tal-ITER23. Fit-Tabella 4 tad-Dokument ta’ Ħidma tal-Persunal tal-Kummissjoni 

                                                            
22 L-ammonti mqarrba sa pożizzjoni deċimali waħda. 

tintwera s-sitwazzjoni ġenerali sħiħa tad-distribuzzjoni stmata tar-riżorsi Ewropej meħtieġa 
għall-proġett ITER. Din it-tabella turi wkoll l-istima tal-ispejjeż medji tal-Kummissjoni 
Ewropea b’rabta mal-amministrazzjoni tal-proġett, l-ispejjeż amministrattivi ta’ Fużjoni 
għall-Enerġija u l-ispejjeż marbuta ma’ attivitajiet ta’ Fużjoni għall-Enerġija relatati mal-
ITER. 

Kontribuzzjoni tal-
Euratom 

valur kurrenti 

Sa tmiem il-perjodu attwali 
tal-QFP (Qafas Finanzjarju 

Pluriennali) 

 

Sal-
Prestazzjoni 
Sħiħa (PS) 

Mill-PS sad-Dewterju-Tritju 

 

 2007-2013 2014-2020 2021-2025 2026-2027 2028-2035 Total22 wara l-
2020 

Total ta’ flus kontanti 
mogħtija minn Fużjoni 
għall-Enerġija (F4E) lill-
Organizzazzjoni ITER (OI) 

3.5 

1.1 

1.5 0.7 1.6 3.8 

kostruzzjoni 1.1 1.4 0.4 0.4 2.2 

operazzjonijiet 0.0 0.1 0.3 1.2 1.6 

Kontribuzzjoni in natura 
tal-F4E 

2.5 3.1 0.8 0.7 4.6 

Amministrazzjoni tal-F4E 0.4 0.3 0.1 0.6 1.0 

Attivitajiet oħra tal-F4E 0.1 0.5 0.2 0.1 0.8 

EC project administr. 0.07 0.05 0.02 0.08 0.15 

Totali22 3.5 4.2 5.5 1.8 3.1 10.4 

Tabella 2. Kif muri fit-Tabella 1, iżda f’valuri attwali. 

Għaldaqstant, il-ħtiġijiet stmati ta’ Fużjoni għall-Enerġija għall-fażi tal-proġett li tinvolvi l-
kostruzzjoni mill-2021 sal-Ewwel Plażma fl-2025 se jkunu ta’ madwar EUR 3.9 biljun (valur 
tal-2008). 

III.3 Bażi solida għall-ksib ta’ suċċess fil-kostruzzjoni tal-ITER, sostnuta minn 
rieżamijiet indipendenti u minn impenn kontinwu mill-Membri tal-ITER 

Żviluppi reċenti importanti jipprovdu bażi tajba minn fejn il-proġett ITER jista’ jimxi ‘l 
quddiem lejn is-suċċess, għalkemm għad hemm xi riskji li jistgħu jxekkluh. Skont l-
informazzjoni pprovduta mill-Organizzazzjoni ITER, id-disinn finali tal-komponenti 

                                                                                                                                                                                          
23 Jekk ir-Renju Unit ifittex li jkollu assoċjazzjoni mal-attivitajiet tal-Euratom marbutin mal-ITER permezz ta’ Fużjoni għall-

Enerġija, kif imsemmi fil-punt II.2, jeħtieġ li d-diskussjonijiet bejn l-Euratom u r-Renju Unit ikopru l-livell u l-
modalitajiet tal-kontribuzzjoni tar-Renju Unit kif ukoll it-termini u l-kondizzjonijiet skont liema l-finanzjament jitqiegħed 
għad-dispożizzjoni tal-impriżi bbażati fir-Renju Unit. 

meħtieġa għall-Ewwel Plażma laħaq perċentwal ta’ tlestija ta’ 89 %, filwaqt li dak għall-
komponenti mhux għall-Ewwel Plażma jinsab f’perċentwal ta’ tlestija ta’ 71 %. L-iskeda l-
ġdida u l-istimi assoċjati tar-riżorsi li ġew imħejjija f’kollaborazzjoni mill-qrib bejn l-Aġenziji 
Dometsiċi u l-Organizzazzjoni ITER ingħataw affidabbiltà akbar bis-saħħa tal-maturità tad-
disinn, u għalhekk iqisu l-kapaċitajiet tekniċi u l-limiti finanzjarji tal-Membri tal-ITER u tal-
Aġenziji Domestiċi. Għodod li ġew introdotti dan l-aħħar24 qed iservu biex jiġi appoġġat 
livell ġdid ta’ kooperazzjoni bejn l-Organizzazzjoni ITER u l-Aġenziji Domestiċi. Dawn l-
għodod ġew iddisinjati b’mod li jlaħħqu aħjar ma’ bidliet fid-disinn li jistgħu jwasslu għal 
dewmien jew għal infiq żejjed. 

Valutazzjoni pożittiva tal-progress li sar kemm mill-ġestjoni l-ġdida tal-ITER kif ukoll mill-
proġett innifsu ġiet ikkonfermata mill-Grupp ta’ Rieżami tal-Kunsill tal-ITER, li fir-rapport 
tiegħu ikkonkluda li r-reviżjoni tal-iskeda kienet ta’ benefiċċju għall-proġett u li din twettqet 
b’mod professjonali u solidu. Barra minn hekk, anki l-Valutazzjoni tal-Ġestjoni tal-
Organizzazzjoni ITER tal-2015 irrikonoxxiet sforzi effettivi biex il-proġett jimxi ‘l quddiem 
filwaqt li rrikonoxxiet titjib fil-ġestjoni, inkluż fil-proċessi tat-teħid ta’ deċiżjonijiet, kif ukoll 
kooperazzjoni mtejba u integrazzjoni tal-attivitajiet bejn l-Organizzazzjoni ITER u l-Aġenziji 
Domestiċi. B’mod ġenerali, il-valutazzjoni kkonfermat li dawn il-bidliet kienu qed iwasslu 
għal aċċellerazzjoni fil-progress tal-proġett. 

B’mod parallel, fil-bidu tal-2016 ġew intensifikati bidliet fil-livell Ewropew bis-saħħa tal-
ħatra ta’ Direttur ġdid għal Fużjoni għall-Enerġija b’għarfien espert dwar l-industrija li allinja 
l-objettivi tal-Impriża Konġunta ma’ dawk tal-Organizzazzjoni ITER, biex b’hekk tingħata 
attenzjoni rigoruża lil miżuri ta’ ġestjoni tar-riskji u ta’ trażżin tal-ispejjeż. Qed isiru bidliet 
oħra biex il-kontribuzzjoni tal-Euratom għall-ITER titwassal b’mod aqwa, fil-ħin u fi ħdan il-
baġit, kif ukoll biex jiġu identifikati riskji potenzjali u miżuri ta’ mitigazzjoni. Il-bidliet li ġew 
introdotti fl-operat u fil-prattiki ta’ Fużjoni għall-Enerġija huma konformi mar-
rakkomandazzjonijiet tal-Qorti Ewropea tal-Awdituri (ECA) u ma’ dawk tas-Servizz tal-
Awditjar Intern (IAS) tal-Kummissjoni stess. Sal-lum, Fużjoni għall-Enerġija ittrattat 83 % 
tar-rakkomandazzjonijiet tal-ECA u tal-IAS, li issa huwa l-awditur intern ta’ Fużjoni għall-
Enerġija f’konformità ma’ rakkomandazzjoni tal-ECA. Il-konsolidazzjoni u t-titjib tal-
prestazzjoni finanzjarja ta’ Fużjoni għall-Enerġija ġew ikkonfermati mill-Parlament Ewropew 
fi proċeduri ta’ kwittanza annwali, abbażi tar-reviżjoni annwali tal-kontijiet mill-ECA li 
kkonfermat, b’mod konsistenti, ir-regolarità u l-konformità tal-kontijiet ta’ Fużjoni għall-
Enerġija. 

F’Ġunju 2016 il-Bord ta’ Tmexxija ta’ Fużjoni għall-Enerġija nieda eżerċizzju ta’ 
valutazzjoni ta’ livell għoli dwar l-ippjanar għall-kunsinna tal-komponenti li jinsabu taħt ir-
responsabbiltà tal-Euratom u tar-riżorsi assoċjati. Ir-riżultati ta’ dan ir-rieżami, li ġew 
ippreżentati f’Diċembru 2016, ikkonfermaw il-kapaċità ta’ Fużjoni għall-Enerġija biex 
twassal il-kontribuzzjoni tal-Euratom lill-iskeda l-ġdida tal-ITER fil-ħin u b’mod li hu 

                                                            
24 B’mod partikolari l-Fond ta’ Riżerva għall-indirizzar tal-ispejjeż imġarrba minħabba bidliet mibdija mill-Organizzazzjoni 

ITER fid-disinn ta’ komponent; u l-ħolqien ta’ gruppi ta’ proġett konġunti bejn l-Organizzazzjoni ITER u Aġenziji 
Domestiċi f’oqsma ewlenin tal-proġett, taħt is-sorveljanza ta’ korp konġunt ta’ ġestjoni tal-proġetti (Bord Eżekuttiv tal-
Proġetti) li għandu jidentifika l-problemi u jipproponi soluzzjonijiet effettivi. 

koerenti mal-approċċ fi stadji differenti. Dan ir-rieżami enfasizza wkoll il-kapaċità tal-
Impriża Konġunta biex twassal il-komponenti meħtieġa fi ħdan il-baġit attwali disponibbli 
sal-2020 u fi ħdan il-previżjonijiet tal-ispejjeż li jsiru fil-futur. Madankollu, għad hemm sfidi 
relatati mad-disinn u mal-manifattura li b’mod partikolari jaffettwaw il-perkors kritiku, u li 
jista’ jkollhom impatt ulterjuri fuq l-iskeda riveduta. 

Wara t-tlestija tal-iskeda l-ġdida u tal-istimi tar-riżorsi assoċjati, il-Membri tal-ITER issa 
huma involuti fl-iżgurar tar-riżorsi meħtieġa għall-proġett. Ġew imnedija proċeduri domestiċi 
fiċ-Ċina, il-Korea, il-Ġappun u r-Russja. Is-suppożizzjoni sottostanti fil-proċess politiku tat-
teħid ta’ deċiżjonijiet tal-Membri tal-ITER hija li l-Ewropa se żżomm ir-rwol tagħha ta’ 
mexxejja tal-proġett ITER, u li se tibqa’ tappoġġah. 

F’Mejju 2016 id-Dipartiment tal-Enerġija tal-Istati Uniti tal-Amerka ppubblika rapport dwar 
l-ITER għall-Kungress li fih ġew enfasizzati l-kisbiet pożittivi fil-proġett, filwaqt li ntqal li r-
riformi li għaddejjin bħalissa għandhom jibqgħu għaddejjin. Ir-rapport indika d-data ta’ 
Diċembru 2025 bħala l-eqreb data teknikament fattibbli għall-Ewwel Plażma (“data ta’ tlestija 
bikrija”), filwaqt li wissa li għad jistgħu jitfaċċaw riskji ulterjuri ta’ żvijar mill-iskeda. 
Rieżami dettaljat sussegwenti tal-proġett sal-Ewwel Plażma li twettaq mid-Dipartiment tal-
Enerġija tal-Istati Uniti tal-Amerka f'Jannar 2017 kompla jikkonferma li l-iskeda tal-proġett 
sal-Ewwel Plażma għandu jkollha kontinġenza ta’ 24 xahar. Madankollu, l-Istati Uniti qablu 
li jkomplu bil-parteċipazzjoni tagħhom fil-proġett, b’rieżami ieħor mistenni fl-2019. 

L-orjentazzjoni mill-ġdid tal-proġett kienet kruċjali biex jiġu sostnuti l-appoġġ u l-impenn tal-
Membri kollha tal-ITER lejn il-proġett. 

IV. IL-MONITORAĠĠ U L-INDIRIZZAR TAR-RISKJI INERENTI TAL-ITER 

Bħala l-ewwel proġett internazzjonali fuq skala kbira tat-tip tiegħu li jinsab fuq il-fruntieri 
teknoloġiċi tal-għarfien, l-ITER huwa espost għal riskji inerenti b’rabta mal-prevedibbiltà tal-
iskeda fuq terminu twil u tal-kostijiet, iżda anki f’dak li jirrigwarda l-istabbiltà tal-ġestjoni u 
tal-governanza. 

L-skeda l-ġdida u l-istimi assoċjati tal-kostijiet, flimkien mal-bidliet li saru fil-ġestjoni u l-
governanza, issa jagħtu perspettiva aktar kunfidenti lix-xenarju għat-tlestija b’suċċess tal-
kostruzzjoni tal-ITER. Għad hemm sfidi importanti, b’mod partikolari t-tlestija tal-binjiet u 
tal-istruttura f’vakwu, li t-tnejn huma kontribuzzjonijiet tal-Euratom li jinsabu fuq il-perkors 
kritiku ta’ dan il-proġett. Għalhekk, ġestjoni b’saħħitha tar-riskju hija ta’ importanza 
fondamentali għall-proġett u, b’mod partikolari, għas-suċċess li l-linja bażi l-ġdida għandu 
jkollha fl-indirizzar tal-bqija tar-riskji kemm f’termini tal-iskeda kif ukoll f’termini tar-riżorsi. 
B’mod partikolari, dawk li wettqu rieżami kemm tal-Organizzazzjoni ITER kif ukoll ta’ 
Fużjoni għall-Enerġija jindikaw li Diċembru 2025, bħala data għat-tlestija tal-Ewwel Plażma, 
hija l-eqreb data teknikament fattibbli u li din ma tinkludi l-ebda kontinġenza. Biex tiġi 
żgurata l-affidabbiltà tal-iskeda għandha tiġi inkluża kontinġenza raġonevoli. B’mod 
partikolari, l-estimu baġitarju ta’ Fużjoni għall-Enerġija sal-Ewwel Plażma tqies bħala 
raġonevoli, b’possibbiltà ta’ inċertezza ta’ 10 % minħabba dewmien ġenerali fil-proġett. 

IV.1 Miżuri għall-indirizzar tar-riskji fil-livell ġenerali tal-proġett 

Il-maniġment il-ġdid tal-Organizzazzjoni ITER ħaddan prinċipji ta’ ġestjoni tar-riskju li jiġu 
applikati għal proġetti oħra kbar ta’ inġinerija, b’mod partikolari sabiex tiġi rrispettata d-data 
tal-Ewwel Plażma fl-2025. Ittieħed approċċ kwantitattiv għall-ġestjoni tar-riskju fir-rigward 
tal-probabbiltà tal-okkorrenza tar-riskji, l-impatt ta’ tali okkorrenzi (f’xhur u f’euro) u d-
definizzjoni ta’ azzjonijiet ta’ mitigazzjoni. Jiġu indirizzati l-klassijiet ta’ riskju ewlenin 
kollha, kif ukoll ir-riskji potenzjali ġodda kollha. Ġie stabbilit Kumitat għall-Ġestjoni tar-
Riskji u tal-Opportunitajiet tal-Proġett, filwaqt li r-Reġistru tar-Riskji tal-Proġett ġie żviluppat 
aktar u issa jinsab aċċessibbli għall-persunal kollu tal-Organizzazzjoni ITER u tal-Aġenziji 
Domestiċi. Madankollu, hu meħtieġ aktar progress biex jiġu ffriżati l-interfaċċi tal-
komponenti, peress li dan għandu rwol kruċjali fit-tnaqqis tar-riskji relatati ma’ żvijar mill-
iskeda u ma’ żieda fl-ispejjeż. 

Element importanti ta’ din is-sistema huwa l-ġabra ta’ stadji importanti, li ġie introdott għall-
ewwel darba mill-Kunsill tal-ITER f’Novembru 2015 u li ġie żviluppat aktar f’Ġunju 2016, li 
jservi biex il-progress tal-proġett u l-osservanza tal-iskeda jiġu sorveljati aħjar u biex 
devjazzjonijiet possibbli fit-twettiq tal-proġetti jiġu identifikati u indirizzati aktar kmieni. Il-
Kunsill tal-ITER iddeċieda wkoll li jwettaq, kull sitt xhur, rieżamijiet regolari dettaljati tar-
riskju li jiffokaw fuq oqsma kritiċi tal-proġett. L-ewwel rieżami se jsir fl-2017 u se jittratta l-
ġestjoni tar-riskju. Dawn ir-rieżamijiet huma mod ieħor kif ir-riskji possibbli jistgħu jiġu 
identifikati biex jiġu indirizzati qabel ma jħallu impatt negattiv. 

Fl-istess ħin, għandu jsir titjib ulterjuri fil-governanza tal-Organizzazzjoni ITER biex il-
proġett ikun jista’ jiġi sorveljat b’mod effettiv. F’dan ir-rigward, f’Novembru 2016 il-Kunsill 
tal-ITER qabel li jnaqqas l-għadd ta’ sottokumitati, li jirrazzjonalizza l-funzjoni tagħhom u li 
jelimina s-sovrappożizzjonijiet. Fl-2017 se janalizza opportunitajiet oħra ta’ simplifikazzjoni 
biex il-governanza tiġi ffukata fuq ir-riżultati u fuq kwistjonijiet strateġiċi. 

IV.2 Miżuri għall-indirizzar tar-riskji fil-parteċipazzjoni Ewropea 

B’mod parallel ma’ strateġija komprensiva biex il-proġett ITER ikun suċċess, l-Euratom, l-
Istati Membri tagħha u l-Iżvizzera, bħala membri ta’ Fużjoni għall-Enerġija, għandhom 
ikomplu bi sforzi sostanzjali biex itejbu l-prestazzjoni tal-Impriża Konġunta. 

Qed isseħħ bidla fil-kultura ta’ Fużjoni għall-Enerġija. Din tiffoka fuq ir-responsabbiltà 
b’rabta mal-ispejjeż, fuq l-introduzzjoni ta’ sistemi ta’ rappurtar biex ir-riskji potenzjali jiġu 
indirizzati aħjar u fuq l-introduzzjoni ta’ stadji importanti li jservu biex it-twettiq tal-
kontribuzzjoni tal-Euratom tiġi sorveljata aħjar. Rigward ir-riskji b’rabta mal-ispejjeż, fir-
rebbiegħa 2015 Fużjoni għall-Enerġija tat bidu għal eżerċizzju ewlieni għar-reviżjoni tal-
istima tal-ispejjeż totali mat-tlestija li fasslet hi stess, abbażi ta’ informazzjoni minn kuntratti 
individwali u pakketti ta’ xogħol. Wara dan l-eżerċizzju ġie adottat reġistru tar-riskji f’termini 
ta’ spejjeż. Il-ġestjoni l-ġdida ta’ Fużjoni għall-Enerġija hija ffukata fuq it-tnaqqis tal-ispejjeż 
u fuq dewmien fl-iskeda fl-aktar żewġ oqsma kritiċi tal-kontribuzzjoni tal-Euratom (il-binjiet 
u l-istruttura f’vakwu) u qed issaħħaħ il-kontroll tal-proġetti u taġġorna l-ispejjeż stmati għat-
tlestija tas-sistemi ewlenin fuq bażi ta’ kull xahar. Il-Kummissjoni se teħtieġ li Fużjoni għall-
Enerġija ssib aktar miżuri ta’ trażżin tal-ispejjeż, inkluża strateġija komprensiva għat-
trattament ta’ talbiet għal pagamenti mill-kuntratturi. 

Abbażi tal-lezzjonijiet li ttieħdu u tar-riżultati tar-rieżami ta' nofs it-terminu ta’ Fużjoni għall-
Enerġija għall-2017, il-Kummissjoni se tkompli ssaħħaħ il-monitoraġġ tagħha tal-Impriża 
Konġunta, li se jiġi rifless permezz ta’ Ftehim Amministrattiv ġdid biex jiġu ffissati mhux 
biss il-bidliet li jirriżultaw mir-Regolament Finanzjarju l-ġdid li daħal fis-seħħ fl-2016, iżda 
wkoll rappurtar u monitoraġġ effettivi. 

V. ITER: IL-PASSI LI JMISS 

L-Euratom uriet tmexxija b’saħħitha fl-indirizzar tal-isfidi tal-proġett ITER u fl-isforzi tagħha 
għat-treġġigħ lura tal-proġett fit-triq it-tajba. Il-miżuri radikali li ġew adottati, b’mod 
partikolari dawk li ġew adottati mill-2015 ‘l hawn, issa qed iħallu riżultati inkoraġġanti. Il-
progress jidher fuq is-sit tal-ITER - il-kostruzzjoni tal-binjiet, li qed issir prinċipalment 
f’ambitu ta’ kompetenza Ewropew, qed tavvanza b’mod tajjeb ħafna.  

Dan il-progress, li huwa kkorroborat minn esperti indipendenti u li huwa rikonoxxut mill-
Membri tal-Organizzazzjoni ITER, jikkonferma li l-azzjonijiet li ttieħdu kienu meħtieġa biex 
il-proġett jiġi orjentat mill-ġdid. 

Wara l-Kunsilli tal-ITER tal-2016, huwa mistenni li l-Organizzazzjoni ITER issegwi l-
approċċ fi stadji differenti bl-għan li jiġu minimizzati l-kontribuzzjonijiet fi flus meħtieġa 
mill-Membri tal-ITER. Għandha linja bażi aġġornata għall-proġett li tkopri l-iskeda l-ġdida, l-
ispiża stmata l-ġdida u r-riżorsi l-ġodda tal-persunal għall-perjodu sa Diċembru 2025 (l-eqreb 
data fattibbli għall-Ewwel Plażma) kif ukoll skeda indikattiva u linja bażi tal-ispejjeż 
indikattiva għall-perijodu bejn l-2026 u l-fażi ta’ tħaddim Dewterju-Tritju mistennija fl-2035. 
Filwaqt li kemm l-Euratom kif ukoll Fużjoni għall-Enerġija għadhom impenjati bis-sħiħ li 
josservaw l-iskeda riveduta biex b’hekk jiksbu d-data tal-Ewwel Plażma f'Diċembru 2025, l-
esperjenza mill-kostruzzjoni ta’ faċilitajiet simili fuq skala kbira li qatt ma nbnew bħalhom 
qabel turi li l-ksib tal-ewwel Plażma għandu jkun soġġett għal kontinġenza. Abbażi tal-
kontribuzzjonijiet minn rieżamijiet indipendenti li saru fl-2016, u b’mod parallel mal-
esperjenza eżistenti b’rabta ma’ proġetti internazzjonali kbar ta’ kumplessità u maturità simili, 
il-Kummissjoni tikkalkula li kontinġenza ta’ sa 24 xahar fl-iskeda u kontinġenza ta’ 10-20 % 
fil-baġit għandhom ikunu xierqa. 

Dan huwa ż-żmien biex il-Membri tal-ITER iniedu l-proċeduri interni tagħhom għall-
approvazzjoni tal-ħtiġijiet baġitarji. Diversi Membri tal-ITER diġà indikaw id-disponibbiltà 
ta’ finanzjament għall-kontribuzzjonijiet tagħhom, iżda mhuwiex probabbli li jidħlu għal 
impenji formali qabel ma tiġi ċċarata l-pożizzjoni tal-Euratom. L-iskeda l-ġdida u l-ispejjeż 
assoċjati tagħha, li ġew kumplimentati minn titjib fil-proġett, jipprovdu lill-Ewropa bir-
raġunijiet meħtieġa biex il-Kummissjoni titlob l-appoġġ tal-Parlament Ewropew u titlob ukoll 
mandat lill-Kunsill tal-UE għall-approvazzjoni tal-Linja Bażi l-ġdida tal-ITER ad referendum 
f’isem l-Euratom, x’aktarx waqt laqgħa tal-Kunsill tal-ITER ta’ livell Ministerjali fl-2017. L-
approvazzjoni tal-Euratom għandha tkun ad referendum peress li l-kontribuzzjoni finali tal-
Euratom mill-baġit tal-UE għall-proġett tal-ITER, kif ukoll spejjeż oħra relatati mal-
attivitajiet ta’ Fużjoni għall-Enerġija u mal-ġestjoni tal-proġett ITER, se tkun soġġetta għall-
proposti tal-Kummissjoni u għall-eżitu tan-negozjati dwar il-Brexit u dwar il-Qafas 
Finanzjarju Pluriennali li jmiss għal wara l-2020. 

Dan il-mandat mhux biss se jiżgura l-appoġġ tal-Euratom għal-iskeda l-ġdida iżda se juri 
wkoll l-impenn kontinwu tal-Ewropa lejn l-ITER u jsaħħaħ it-tmexxija Ewropea tal-proġett. 
L-imsieħba internazzjonali tagħna fil-proġett ITER jistennew li l-Ewropa, bħala ospitant tal-
ITER, tkompli żżomm u taqdi r-rwol tagħha ta’ mutur għaż-żamma tal-proġett fit-triq it-tajba. 


